
Сценарисен тематики пуянланса пырать
Тăван чĕлхене, литературине тата культурине вĕрентекенсен паха опытне сарас, вĕсен кулленхи ĕçне çăмăллатма çителĕклĕ чухлĕ чăвашла уяв сценарийӗ пуçтарас тĕллевпе Чăваш Республикин вĕренÿ институчĕ çулсерен  воспитательсемпе учительсем чăвашла çырнă сценарисен конкурсне ирттерет. 
2021 çулта конкурса тĕрлĕ вĕренÿ организацийĕнче ĕçлекен педагогсем хутшăнчĕç. Жюри 193 ĕç пăхса тухрĕ. Вĕсенчен ытларахăшĕ уяв сценарисем — 111 ĕç (57,5%), уроксем хыççăнхи мероприятин сценарийĕ – 46 ĕç (23,8%), ача ашшĕ-амăшĕн пухăвĕн, класс сехечĕн тата спорт мероприятийĕсен сценарийĕсем пурĕ пĕрле 36 ĕç (18,7%). 
Хаклав критерийĕсене (хальхи вĕренÿ ĕçĕн тĕллевĕсемпе задачисене тивĕçтерни, вĕренекенсен ӳсĕм тата пĕлÿ шайне шута илни, мероприятин хăйне евĕрлĕхĕ, çĕнĕлĕхсем пурри) тĕпе хурса жюри 96 çĕнтерÿçĕпе призёра палăртрĕ.
Конкурса тăратнă сценарисенчен ытларахăшĕ чăваш йăли-йĕркипе çыхăннă (Сурхури, Мăн кун, Çăварни,  Вăйă, Улах), патшалăх уявĕсене уявламалли сценарисем шутĕнче – Чăваш чĕлхи кунне ирттересси, Çĕнĕ çул уявĕ, Хĕрарăмсен кунне тата Çĕнтерÿ кунне уявласси.  
Сценарисем тематика пуянлăхĕпе палăрса тăраççĕ. Ку енчен уйрăмах ача сачĕсен воспитателĕсене ырламалла. 
Чылай сценари Сăр тата Хусан хÿтĕлев чиккисене тăвакансен ĕç паттăрлăхĕн çулталăкĕпе çыхăннă. Сценари тума проза материалĕпе те, поэзипе те усă курнă. Илемлĕ литература тексчĕсенчен пьесăсем тăвакансем пур. Чылай сценарие юрă-ташă пуянлатать.
Çитменлĕхсем те пур паллах. Пире, тĕпрен илсен, чĕлхе кăлтăкĕсем пăшăрхантараççĕ. Вĕсем, нумай çĕрте, грамматикăна, пуплев нормисене пĕлменнипе çыхăннă.
Грамматикăра вырăс чĕлхи витĕмĕ палăрать.
Акă ку е вăл тĕл пулăва пуçланă чухне Ырă кун! Ырă кун пурне те! йышши глаголсăр предложенисемпе усă кураççĕ. Чăвашла пултăр глагол хушса каламалла: Ырă кун пултăр! Ырă кун пултăр пурне те!
Пурлăхпа çуклăха вырăсла кăтартас текенсем пур. Акă тест хуравĕнче вырăссем Да. Нет предложенисем каланă çĕрте Çапла. Çук тени тĕл пулать: Чăваш алфавитĕнче 36 сас палли. (Çук.) Тĕрĕс мар темелле. И.Я. Яковлев – чăвашсене çутта кăларакан (Çапла.) Тĕрĕс тесе хуравламалла.
–Эсир хăвăр ялăра юрататăр-и? 
– Çапла, эпир хамăр яла юрататпăр диалогăн хурав репликинче çапла сăмах ытлашши. Эпир хамăр яла юрататпăр тени çитет.
–Эсир хăвăр ялăра юрататăр. Çапла-и? тесе ыйтнă пулсан Çапла, … тесе хуравлама юрать.
Сан çиес килет-и, çук-и? тени те вырăсла. Сан çиес килет-и, килмест-и? темелле.
Кирлĕ мар çĕртех нумайлăх аффиксĕпе усă курни те (нумай-нумай ыйтусем, тĕрлĕ ÿкерчĕксем, ачасен ашшĕ-амăшĕсем, аннен çемçе аллисем, ырă куçĕсем, асатте-асаннесем калаççĕ, интереслĕ хыпарсем, туйăмсем, пĕлÿсем) йăнăш, мĕншĕн тесен нумайлăха ăнлантаракан сăмахăн е тĕп сăмахăн пĕлтерĕшĕ тăрăх пĕлме пулать. 
Сказуемăй çумĕнче тăма тивĕçлĕ татăксене ытти сăмахсем хыçне кайса лартнине курма пулать: Кам-ха пире юратать? Чăвашла Пире кам юратать-ха? темелле.
Сăпата туймансем пур: пан улмире, çĕр улмирен; юмахçăсем çитнĕ пирĕн патне (танлаштарăр: пан улминче, çĕр улминчен; юмахçăсем çитнĕ пирĕн пата, юмахçăсем çитнĕ пирĕн патăмăра).
Валли хыç сăмахпа усă курнă чухне хăйсене валли темелле мар, хăйсем валли темелле. Пару падеж формипе усă курни – грамматика йăнăшĕ.
Проект ĕçĕсен темисене «Ачасем вăрçă хирĕнче», «Ачасем госпитальте» формулировкăсем пани логика енчен вырăнлă мар. «Ачасем вăрçă хирĕнче çапăçни», «Ачасем госпитальте тăрăшни» йышши ятсем кирлĕ.
Сценарисенче вĕренетĕп, пĕлетĕп вырăнне калаçури пек вĕренеп, пĕлеп тени тупăнать. Ку – сăвăсенче сарăлнă йăнăш. Çавăнпа урăх текст илмелле.
Орфографире мăшăр сăмахсене пĕрле çырни (çĕршыв, ÿсентăран) шухăшлаттарать. Дефиспа (çĕр-шыв, ÿсен-тăран) çырмалла. Танлаштарăр: çĕрĕм-шывăм, килен-каян. Дефис умĕн те, хыççăн та пушăлăх (пробел) тума юрамасть, пробел хăварса çырнă пулсан – тире пулать. Тирене вара çырура вăрăм йĕрпе паллă тăваççĕ.
«Асра тыт» пĕлтерĕшлĕ чухне ас ту (уйрăм) çырмалла. Ку йĕрке сăмах тăвакан аффикс йышăннă чух та сыхланмалла: ас тăвăм.
Хĕрарăм летчик, ветеран салтак (уйрăм) çырмалла. Салтак-ветеран тени вырăсла.
Хăш-пĕри пунктуаципе орфографие пĕлменнипе предложени хыççăн точка лартать те тепĕр предложение анчах, мĕншĕн тесен союзсене пысăкларан çырать. Уйрăм предложение союзпа пуçлама кирлĕ мар.
Сценари çыракансем ĕç тĕллевне пачах та шутламасăр лартни те пăшăрхантарать. Вĕренекенсен ÿсĕм тата пĕлÿ шайне шута илменни пайтах. 

Сценарисене вырăс чĕлхинчен куçарнă чухне чăвашла шухăшласа çырманни курăнать: Чӑваш костюмӗнчи ачасем чӑваш ташӑ композицине кӗрсе ташӑ композицине шӑрантараҫҫӗ. Вылякансем пӳрт-ҫурт улшӑнаҫҫӗ. Водительсен пӳртсӗр юлнӑ вӑййи пулса тӑрать, Ачасене чӑваш наци музыка фольклорӗпе паллаштарнипе музыка курӑмӗсене пуянлатасси. Çакăн пек тĕслĕхсене, шел пулин те, питĕ нумай илсе кăтартма пулать.
Çапла вара, сценарисен тематики, композицийĕ начар мар, анчах кунпа çырлахса лармалла мар-ха – пуплев культурине лайăхлатас енĕпе ĕçлемелле. Çав ĕçре ăнăçу пултăр.

